Агенцијата за заштита на правото на слободен пристап до информациите од јавен карактер, врз основа на член 109 став 13 од Законот за општата управна постапка („Службен весник на Република Македонија“ бр. 124/15), а согласно член 27 и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/19) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од од Фисник Џелили новинар од Portalb.mk, поднесена против ЈП „Тетово Транспорт“ - Тетово, по предметот Барање за пристап до информации од јавен карактер, на 20.04.2026 година, го донесе следното:

Р Е Ш Е Н И Е 

1. Жалбата изјавена од Фисник Џелили новинар од Portalb.mk, поднесена против ЈП „Тетово Транспорт“ - Тетово, заведена во Агенцијата под бр.08-575 на 19.12.2025 година, по предметот Барање за пристап до информации од јавен карактер, СЕ УВАЖУВА.
2. СЕ ЗАДОЛЖУВА Имателот на информации да му ги достави бараните информации на Барателот на начин и во форма наведени во Барањето. 
3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

Фисник Џелили новинар од Portalb.mk, како што е наведено во Жалбата на 16.10.2025 година преку архивата поднел Барање за пристап до информации од јавен карактер до ЈП „Тетово Транспорт“ - Тетово, со кое побарал да му се достави во електронска форма следната информација: 
„1. Списокот на вработени од страна на ЈП „Тетово Транспорт“ преку договорот со Приватната Агенција Џоб 2011 за 2022 година, вклучувајќи ги името и презимето, функцијата за што се ангажирани и платата.
2. Списокот на вработени од страна на ЈП „Тетово Транспорт“ преку договорот со Приватната Агенција Џоб 2011 за 2023 година, вклучувајќи ги името и презимето, функцијата за што се ангажирани и платата.
3. Списокот на вработени од страна на ЈП „Тетово Транспорт“ преку договорот со Приватната Агенција Џоб 2011 за 2024 година, вклучувајќи ги името и презимето, функцијата за што се ангажирани и платата.
[bookmark: _Hlk214961559] 4.Списокот на вработени од страна на ЈП „Тетово Транспорт“ преку договорот со  Приватната Агенција Џоб 2011 за 2025 година, вклучувајќи ги името и презимето, функцијата за што се ангажирани и платата“.
Имателот на информации на ова Барање не одговорил во законски  предвидениот рок, поради што Барателот на информацијата, во законски предвидениот рок, поднел Жалба заведена во Агенцијата со бр. 08-575 на 10.11.2025 година. 
Агенцијата со електронски допис бр.08-575 од 10.11.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации на 17.11.2025 година, достави електронски допис во прилог на кој достави фотокопија од Одговор во врска со поднесената жалба од г. Фисник Џелили, новинар на Portalb.mk. Во одговорот, меѓу другото е наведено дека: „ЈП „Тетово Транспорт“ ја има доставено бараната информација преку Општина Тетово, како основач на претпријатието, во согласност со законските процедури и поднесеното барање за пристап до информации од јавен карактер.... Сепак, барањето за доставување на индивидуалните плати и работните позиции спаѓа под заштита на Законот за заштита на личните податоци... бидејќи овие информации претставуваат чувствителни податоци кои се однесуваат на личниот и економскиот статус на поединците...“ При тоа, Имателот на информации не доставува доказ дека бараните информации се доставени до Барателот.  
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата и донесе Решение бр.08-575 од 21.02.2025 година со кое ЈА УВАЖИ и му наложи на Имателот на информации да постапува согласно одредбите од Законот за слободен пристап до информации од јавен карактер. 
Имателот на информации не постапил по Решението на Агенцијата, поради што, Барателот на информации на 19.12.2025 година до Агенцијата повторно достави Жалба заведена под бр.08-575 во која е наведено: „...На 26.11. 2025 година примив решение од Агенцијата.... со кое беше прифатена мојата прва жалба.... по што ЈКП Тетово Транспорт беше должно да ми одговори во рок од 15 дена. Сепак, до 18.12.2025 година .... не сум добил одговор.“ 
Агенцијата со електронски допис бр.08-575 од 19.12.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации не одговори на дописот на Агенцијата.
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ја разгледа Жалбата  изјавена од Барателот на информацијата и сите списи во предметот, истата ја уважи, и го задолжи Имателот на информации на Барателот да му ја достави бараната информација на начин и во форма наведени во Барањето, во рок од 15 дена од денот на доставување на Решението, поради следното:
По разгледувањето на Жалбата и сите списи во врска со предметот, Агенцијата утврди дека, постапувајќи по предметното Барање за информации од јавен карактер, Имателот на информации не постапил правилно и во целост согласно Законот за слободен пристап до информации од јавен карактер, Имателот на информации не ги испочитувал одредбите од Законот за слободен пристап до информации од јавен карактер, со тоа што не постапил  согласно член 20 став 1 од Законот за слободен пристап до информации до јавен карактер кој гласи “Ако имателот на информации позитивно одговори на барањето или ако барањето делумно или целосно го одбие, за тоа ќе донесе решение“.
Во конкретниот случај, Имателот на информации не донел соодветно Решение, по наведеното Барање за пристап до информации, а кое решение ги содржи сите елементи наведени во член 88 од Законот за општата управна постапка.
Имателот на информации е должен да постапи согласно укажувањата на Агенцијата да донесе Решение со кое ќе го уважи Барањето и на барателот ќе му ги достави бараните информации, на начин и во форма наведени во Барањето. 
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 

Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

 

           Директор,
                                                                                                                    Петар Гајдов

